
1.
MUKADIMAH

PENULIS-PENULIS muda Sabah bagi genre puisi terus berkembang dari semasa ke semasa sebagaimana berlangsungnya keriuhan penulis-penulis muda di tempat-tempat lain di negara ini. Keriuhan ini banyak digerakkan oleh media massa, majalah dan aktiviti-aktiviti penerbitan yang ada di Sabah. Selain media massa nasional seperti Berita Minggu dan Mingguan Malaysia, majalah  Dewan Sastera dan sebagainya, peranan ini juga dimainkan oleh surat khabar utama tempatan iaitu Daily Express, Borneo Mail, The New Sabah Times dan Utusan Borneo. Dewan Bahasa dan Pustaka (DBP) Cawangan Sabah yang menerbitkan majalah Wadah dan Jendela Sabah setiap tiga bulan membantu merancakkan lagi aktiviti penulisan bahan-bahan sastera dan membina keterampilan penulis-penulis muda yang lahir dari semasa ke semasa. Di samping itu aktiviti penerbitan yang diadakan sempena dengan Mahrajan Sastera Islam yang dianjurkan bersama oleh DBP Cawangan Sabah dan Jabatan Hal Ehwal Agama Islam Negeri Sabah (JHEAINS) juga telah memberi tempat kepada penulis-penulis muda melalui penerbitan antologi puisi setiap tahun. Hingga kini sebanyak 15 buah antologi puisi yang bertemakan ketuhanan telah diterbitkan. Prasarana serta medan penulisan ini telah menyediakan ruang yang luas bagi tujuan kajian dan penilaian karya-karya yang bermutu menerusi Hadiah Sastera Sabah1  dan Hadiah Tinta Sastera Sabah2. 


Denyut kegiatan sastera terus berdegup melalui penganjuran peraduan-peraduan penulisan puisi seperti Peraduan Menulis Puisi Berunsur Islam sempena Mahrajan Sastera Islam dan Peraduan Menulis Puisi Ramadan oleh Ikatan Penulis Sabah (IPS) sempena menyambut Ramadan. Peraduan-peraduan ini turut menjadi medan para penulis muda mencipta karya sastera yang bermutu.


Bimbingan-bimbingan penulisan seperti Minggu Penulis Remaja juga menarik minat ramai penulis baru mengasah bakat yang disusuli program-program lanjutan seperti Projek Penulis Anak Angkat anjuran DBP Cawangan Sabah. Seramai empat orang penulis berjaya menghasilkan buku kumpulan puisi masing-masing menerusi program ini. Mereka ialah Saibil Madun (Laut Sebuah Ayunan), Hasyuda Abadi (Balada Paduka Mat Salleh), Ariffin Arif (Api Laut Merah) dan Jaafar Abdul Wahid (Lakaran Perjalanan).

 Carta penulis-penulis muda yang lahir sekitar 80-an bagaimanapun semakin merudum diambil alih  oleh penulis-penulis baru era seterusnya. Karya dan wajah mereka biasanya kelihatan dalam penerbitan buku-buku puisi yang disebutkan di atas. Bagaimanapun para penulis seperti Saibil Madun, Hasyuda Abadi, Jasni Matlani, Abd Naddin Shaiddin, Jair Sulai, Juri Durabi, Ab Saik Dalwis, Ariffin Arif, Ailin Nor (sekadar menyebut beberapa nama) masih mampu menelusur mata pena mereka di persada kesusasteraan tanah air.  Manakala nama-nama yang pernah menggegarkan pentas perpuisian di Sabah seperti Mohd Zain A.H., A.Karim Kadir, Siba Nita A.S., Alipah Jambuan, Agus M, N.R. Rahim, Julius Mokejal, Masrani Madun, Anisul Jalis, Norjannah Mohd Adnan, Aidah A.R., Mohd Hadie Nor D, A.Rahim Tapah, Jaafar Abdul Wahid (sekadar menampilkan beberapa nama besarnya) telah mengundurkan diri tanpa sebarang alasan. 

Pepatah Melayu mengatakan patah tumbuh hilang berganti walaupun terdapat juga penulis-penulis yang berehat itu melakukan ‘kepulangan’ mereka semula. Namun demikian, keadaan ini memberi kesan tersendiri apabila para pengkaji melakukan kajian mengenai tahap kematangan dan perkembangan karya serta penulis-penulis tersebut. Sumbangan seorang penulis yang berakar dan menjati diri wajar dipertimbangkan sebagai wahana kajian sebelum mereka meraih kepuasan atau ketidakpuasan setelah berkarya. Terdapat segelintir penulis menganggap dunia penulisan khususnya puisi hanya merupakan hadiah kenang-kenangan sepanjang hayat semata-mata selepas menerima anugerah sastera. Misalnya, penyair muda Hassan Jaidin tidak pernah melahirkan puisi setelah menerima Hadiah Sastera Perdana 1998 menerusi puisinya ‘Kertas-kertas yang Bertebaran’. Hadiah berprestij ini seolah-olah telah menutup tirai kariernya sebagai penulis dalam usia yang terlalu muda.


Selain media dan penerbitan buku peranan persatuan penulis perlu juga diambil kira dalam usaha pengembangan keterampilan para penulis muda di Sabah. Tiga persatuan penulis yang aktif  di Sabah bagi dua dekad kebelakangan ini ialah Badan Bahasa Sabah (BAHASA), Ikatan Penulis Sabah3 (IPS) dan Warna-Warni Sandakan (WARISAN). BAHASA satu-satunya persatuan penulis yang menjadi kerabat GAPENA dan WARISAN satu-satunya persatuan yang bergiat di luar Kota Kinabalu bagaimanapun tidak kerap mengadakan aktiviti sasteranya berbanding IPS. IPS telah menggunakan kesempatan ini mengasah bakat dan minat penulis-penulis baru malah turut memainkan peranan melahirkan, mengembangkan dan memugar keterampilan penulis-penulis muda yang berpotensi. Antara penulis-penulis yang  mantap  ketika menyertai IPS ialah Jasni Yakub, Sahara Jais, Rosnah Radin, Oneh Latifah Osman, Robby A, Muharsafa Kirana Bacho, Merlenny Deen Erwan, Elwan Truman, Masyati Mohd Yassin, Luciana Benjamin, Rafilzah Mihaldin, Maslian Padih, Mohd Azrone Sarabatin, Rafidah Matasan, Mabulmaddin Shaiddin, Raymond Majumah, Oka De dan Armaja @ Arif Osman. 

2.
MELIHAT POTENSI BEBERAPA ORANG PENULIS MUDA SABAH

Makalah ini akan menampilkan lima orang penulis muda yang berpotensi. Mereka juga menulis tanpa henti sejak awal penglibatan dan pada yang sama mampu mencirikan kelainan yang tersendiri berbanding dengan para penulis seangkatan. Penulis-penulis muda yang dimaksudkan ialah Jair Sulai, Raymond Majumah, Sahara Jais, Norawi Haji Kata dan Mabulmaddin Shaiddin.

Jair Sulai adalah antara nama teratas dalam carta perpuisian di Sabah. Beliau dilahirkan di Kampung Malubang, Pitas Kudat iaitu sebuah daerah ke utara negeri Sabah. Penulis ini pernah tergolong dalam kelompok penulis yang mewarnai perpuisian di Sabah bersama-sama Mohd Zain A.H., Saibil Madun, Mohd Hadie Nor D, Alipah Jambuan, Ab Saik Dalwis dan lain-lain. Jair mula melibatkan diri dalam penulisan sekitar tahun 1987. Karya-karyanya sering tersiar dalam pelbagai akhbar dan majalah antaranya Mingguan Malaysia, Berita Minggu, Dewan Sastera, Mastika, al-Islam, Dewan Budaya, Wadah dan media massa tempatan.

Jair adalah satu-satunya penulis muda yang menulis sepenuh masa di Sabah. Tidak hairan puisi-puisinya sering tersiar dalam media-media masa di negara ini. Jair merupakan penyair alam. Keakrabannya dengan alam menjadikannya insan yang sensitif dan inilah wajahnya menerusi puisi-puisi yang dipilih dalam penyediaan makalah ini. Dalam sebuah puisinya, ‘Potret dari Pedalaman’, Jair melukiskan citra masyarakat pedalaman menghadapi kehidupan dengan berhuma hingga jauh ke ceruk rimba. Mereka mengimpikan sebuah kehidupan yang indah walaupun pada hakikatnya irama impian itu tidak lebih daripada sebuah ilusi:

jiwa mereka juga sentiasa menggesek biola rindu


yang bertalikan harapan dan impian


pada sebuah taman permainan yang penuh bunga-bunga


namun kenyaringan iramanya masih lengkingan nestapa


Dalam ‘Setiba Musim Hujan’, Jair mencitrakan bagaimana girangnya para penghuma menerima kedatangan hujan.  Begitu juga ketika tiba musim menuai. Menerusi sebuah puisinya berjudul ‘Musim Panen’, kegembiraan para penghuma telah diraih hasil penat lelah.


Pelukisan alam yang istimewa dipersembahkan Jair menerusi sebuah lagi puisinya yang tersiar dalam Dewan Sastera, Jun 1996 bertajuk ‘Sajak Kingkiling kepada Pipit’. Kingkiling bermaksud ‘orang-orang’. Kingkiling dikreatifkannya untuk berbicara dengan burung-burung pipit yang menjadi musuh kepada padi humanya:


ruang buana ini terbentang saujana 


untukmu bebas merencana kehidupan terbaik


selain merampas padi humaku


yang telah menjadi kehidupanku yang sejati4

Masalah serta kepayahan  menjalankan aktiviti berhuma menjadi mesej utama Jair  dalam kebanyakan puisinya sebagaimana dalam puisi ‘Pesan Penghuni Tua’ dan “Tugal”:


dengan luhur kusemai benih padi suci


pada tanah huma kita yang tercinta ini


meski matahari peradaban memijari bumi


kaubajai dengan keringat kasih sejati


agar akan sempat bersemi murni


dan terus tumbuh menjunjung langit hakiki


kemudian merundukkan buah maknawi


sebagai cetera abadi dari hidup semusim ini.5

dalam aku membentur-bentur tanah huma


harapanku pun tumbuh sepekat hutan rimba


pada benih padi yang kusemai di tanah huma


akan bersemi sempurna sampai ke musim menuai


musim bahagia impianku6

Sebagai insan seni yang mengabdikan dirinya dalam bidang penulisan puisi, karya-karya Jair boleh dibaca dalam pelbagai media termasuklah buku-buku antologi puisi bersama.  Perlu juga diakui bahawa para penulis muda di Sabah memang bertuah kerana tiap-tiap tahun mereka mempunyai antologi bersama. Inilah peranan yang dimainkan oleh DBP Cawangan Sabah yang bertanggung jawab membina dan mengembangkan para penulis terutama penulis muda. Bersama Jabatan Hal Ehwal Agama Islam Negeri Sabah (JHEAINS), agensi kerajaan ini mempelawa para penulis mengemukakan puisi-puisi mereka untuk diantologikan. Meskipun antologi ini tidak dijual namun bagi tujuan dokumentasi, ia amatlah bernilai sebagai khazanah sastera yang berharga. 


Jair Sulai adalah antara penyumbang kepada antologi puisi yang diterbitkan setiap tahun itu.  Sebenarnya dilihat dari segi karya berunsur Islam Jair amat berjaya melakukan perenungan yang mendalam terhadap hakikat diri, keagungan Ilahi, keinsafan terhadap misteri ciptaan Allah s.w.t. Kita telusur petikan daripada tiga buah puisi Jair yang bernafaskan Islam:


tanpa sedar


dalam kesementaraan


kita hanya amsal debu


berserak di halaman fana


menganyam kesempurnaan diri


dalam kesendirian


melayang di awangan buana


asyik dan pongah


alpa hakikat citra


di luar diri7

Sesungguh Uhud


kini kita berada di medan peradaban zaman


yakini, di sini perang belum selesai


kita terus bertempur beribu seteru


akan membius nafsu kita dengan kemabukan


seketika kita dalam kealpaan8

Benar. Aku hanya berada dalam ruang kecil. Kerana aku


kembara dalam lingkaran maha saujana. tak sepenuhnya


merdeka menggapai damba. tak beroleh makna hayat tanpa


ikhlas istikrar diri pada yang hak dan abadi.9

Membicarakan karya-karya Jair pada ruangan yang amat berbatas ini memungkinkan kita tidak dapat menyelami keseluruhan andatila jati diri kepenyairannya. Permata kepenyairan Jair Sulai memang sering terbukti apabila beberapa kali meraih Hadiah Sastera Sabah dan hadiah-hadiah penulisan puisi yang lain. Kegigihannya menghasilkan puisi secara berterusan wajar diperhatikan agar peluangnya lebih melebar untuk memiliki antologi puisi persendirian untuk tujuan penilaian yang lebih konkrit. Jair Sulai mempunyai waktu yang panjang lahir sebagai penyiar mapan yang memiliki jati diri tersendiri. Apatah lagi menulis puisi boleh menyara kehidupannya!


Raymond Majumah atau Azlan Shafie Abdullah berasal dari suku kaum Rungus,10 iaitu salah satu subetnik dalam rumpun bangsa Kadazan–Dusun di Sabah. Beliau dilahirkan di rumah panjang di Kampung Guomon, Matunggong, Kudat, dan adalah antara insan yang bertuah kerana pernah dibesarkan di rumah panjang. Aktiviti penulisan Raymond secara serius bermula di Maktab Perguruan Kent Tuaran, Sabah. Di situ beliau berkawan rapat dengan dua orang penulis muda yang sudah mempunyai tempat di dada akhbar tempatan iaitu Jamail Masador dan Julius Mokejal. Beliau telah ditunjuk ajar bagaimana mengemukakan karya ke surat khabar utama di Sabah hinggalah tersiar puisi pertamanya berjudul “ Tangismu, Tangisku” di akhbar Borneo Mail. 


Raymond amat rancak menulis puisi bermula pada 1989 hingga 1993. Selepas itu berehat tetapi muncul semula pada 1999. Pada tahun 1994, Raymond menerima Hadiah Sastera  Sabah bagi genre puisi. Inilah pencapaian terbaik beliau. Namun demikian, hadiah ini bukan bermakna berakhir pula kariernya sebagai penulis. Raymond sentiasa menajamkan mata pena dan pada saya beliau adalah antara penulis muda yang mempunyai kecenderungan tersendiri dalam genre puisi di samping cerpen dan drama. 


Raymond juga satu-satunya penulis muda saudara baru yang mendasari akar Islami sebagai landas pengkaryaan. Sebuah puisi panjangnya yang termuat dalam antologi puisi “Rindu Ilahi“ bertajuk “Sirnakan Mazmumah Kumpulkan Mahmudah” menyatukan segala dorongan bersumberkan nafsu ke satu pusaran kebaikan iaitu sifat Mahmudah:


lupakan cinta hartamu – lupakan cinta duniamu – lupakan cinta butamu


ingati saja mukjizat yang mampu menciptakan isi dan bahasa kandung al-Quran


ingati saja rahmat yang diterima dan si pemberi rahmat yang


tak terkira  atau memilih dan ingatlah, bahawa Allah maha pengasih,


penyayang – pemurah dan pemberi rahmat jangan bertatih-tatih lagi


mulakan hari ini – mengadap arah jalan yang melurus.11

Selanjutnya penulis bersyukur ke hadrat Ilahi dengan seikhlas hati  ke atas apa jua yang telah dianugerahi-Nya. Suara murni Raymond kedengaran dalam sebuah puisinya berjudul ‘Kekuatan Kasih’:


Aku harus bersyukur


kepada-mu – seikhlasnya


atas harga hidup


nyawa yang Engkau tiupkan


kasih sayang-Mu


perlindungan-Mu


benar-benarku terima


sungguh rela12

Sebagai saudara baru pengakuan kudus Raymond menjadi salah satu kebenaran yang utuh. Pengakuannya tidak pernah diragukan dan disangsikan bahawa hala tuju yang benar hanyalah jalan yang ditunjukkan oleh Allah s.w.t. Suara batin Raymond jelas dalam ungkapan berikut:


Memang tidak pernah kuragukan


keputusan yang satu


memilih jalan-Mu


bertindak dalam lindungan


hidup penuh pasrah


alangkah nikmatnya


cinta yang sejati13

Sebagai hamba Allah s.w.t. insan tidak dapat mengasingkan pengakuannya dan menyedari betapa tingginya Dia. Insan wajib mendalami ilmu untuk mendekati Tuhan meskipun hakikatnya tabir yang menyembunyikan kehadiran Ilahi itu melalui kias alam yang tidak terjumlah bilangannya. Hakikat ini jugalah yang dilalui Raymond dan sebagai hamba-nya, dia mengakui keinginannya bersatu bersama-Nya buat selama-lamanya:


Menggeledah tabir peribadi-Mu


tersembunyi di balik daun-daun metafora


juntai-juntai kias alam


malah menambah keinginan bersatu


bersamamu selamanya


di dekat-mu mabuk cinta


asyik dan tawaduk


hayat dalam diam


tuhanku, Rabbul alamin.14

Penulis wanita di Sabah juga tidak kurang pentingnya dalam perkembangan puisi tanah air. Apabila menyentuh kepenyairan wanita di Sabah, nama-nama seperti Suhani S, Zaiton Ajamain, Sairah Haji Antin, Rubiah Nordin, Sitti Rahmah G. Ibrahim, Jariah Taha (sekadar menyebut beberapa nama) tentu menjadi sebutan berdasarkan keistimewaan masing-masing. Perlu disebut dalam makalah ini bahawa penulis muda wanita di Sabah sebenarnya ramai antaranya Sahara Jais, Merlenny Deen Erwan, Oney Latifah Osman, R.A.M. Papar, Rafidah Matassan, Diana @ Siti Khatizah Mohd Derin, Maslian Padih, Rosnah Radin (sekadar menyebut beberapa nama penting). Bagaimanapun dalam makalah ini, pembicaraan akan memberi tumpuan kepada penulis yang amat penting iaitu Sahara Jais berdasarkan pencirian akar dalam puisi-puisinya. 


Sahara Jais berasal dari Kampung Tebobon, Kota Kinabalu dibesarkan di bawah jagaan datuknya yang amat tebal dengan pantang larang agama. Latar kehidupan agama yang sejati mengakar jalur fikrah yang membina jati diri agama yang kuat juga. Apatah lagi setelah masa berlalu mematangkan peribadi, membina landasan tersendiri bersumberkan ajaran, bacaan, kepercayaan dan keyakinan terhadap hakikat diri. 


Peringkat awal aktiviti penulisannya bermula sekitar tahun 1991 apabila sebuah karyanya tersiar dalam antologi puisi “Kiswah Rindu” bertajuk ‘An-Nasuha’. Jati diri Sahara Jais yang cenderung kepada nafas Islami dalam perpuisian di Sabah begitu jelas dan amat konsisten. Jika kekuatan perpuisian yang senafas dengannya diberi kepada Ariffin Arif melalui antologi puisi Api Laut Merah, kekuatan perpuisian daripada golongan wanita tidak keterlaluan diberi kepada Sahara Jais.


Membaca beberapa buah puisi yang tersiar dalam media massa dan antologi puisi, Sahara telah mengaplikasikan konsep nur atau cahaya Ilahi seperti mana diperjelaskan oleh Al-Ghazali.. Al-Ghazali menyatakan bahawa cahaya (Nur) adalah seperti cahaya badani, cahaya mata dan akal kecerdasan.15 Cahaya yang sebenarnya adalah cahaya Allah s.w.t. kerana cahaya yang  bukan dari Allah s.w.t. bukanlah hakikat  ataupun kebenaran. Al-Ghazali membahagikan golongan manusia kepada tiga dalam memahami cahaya iaitu orang awam, orang khusus dan orang yang lebih khusus.


Golongan khusus dan golong yang lebih khusus beruntung kerana telah mencapai tingkat hakikat kenyataan yang membuka rahsia kedua-dua tingkat itu. Apabila tingkat-tingkat itu dicapai akan jelas diketahui bahawa Allah s.w.t. adalah Cahaya Yang Maha Tinggi dan Maha Jauh, dan apabila tabir rahsia ini terbuka di alam kenyataan, maka yakinlah mereka bahawa Allah Cahaya Yang Nyata dan Cahaya Yang Hak, Dia adalah Esa tidak bersyarikat kerana di samping-Nya tidak ada lagi cahaya-cahaya lain.16
Sahara berpegang kepada surah Al-Nur, ayat 3517 sebagai asas penulisannya. Beliau mengabdikan segala pancainderanya ke arah yang satu iaitu Nur Ilahi. Sahara juga gemar mewarnai karya-karyanya dengan kalimat-kalimat atau metafora Islami di samping kepekatannya menggunakan nama-nama tokoh sejarah nabi-nabi. Puisi berikut membuktikan jati diri Sahara:

Antara taman-taman


kupilih putih sepi uzlah taqarrub ini


dan kutatap wajah indah-Mu dalam kamar makhfi kalbu


begitu detar mawar atmaku mengaromakan kasturi rindu


tatkala mendiami hening Qausar cinta-Mu yang menakjubkan


kurunduk sujud tafakur di taman mahabbah ar Rahim-Mu


demikian gemeresik sutera bahasa firman-Mu



mistik dan rahsia


mencengkam segenap marhaban rasa


Ilahi rabbi, beginikah pesona ar Rahman-Mu


di waktu menusuk dingin ke mujahadah kalbu seorang Zulaikha


lantaran terbuka segala tabir hijab



mendiamkan qiam pengabdian




paling kudu di hadapan-Mu


Ya Khaliq


sebagaimana Zulaikha terpenjara 


ke dalam raihan takwa-mu


asyikkan perkebunan imanku dengan takjub zikir


Ya Hayyu


sebagaimana Zulaikha terkurung 


ke dalam narwastu hidayah-Mu


asyikkan halwa kasihku dengan takjub tasbih


Ya Qayyum


sebagaimana Zulaikha terpana


ke dalam mawar sakinah cinta-Mu


asyikkan marwas denyut nafasku



dengan merindui maghfirah-Mu




merindui-Mu.18
Puisi “An-Nasuha” puisi pertamanya dimuatkan dalam bentuk buku menjadi puisi yang disenangi panel penilai Hadiah Sastera Sabah 1991/1992. “An-Nasuha” adalah citra tulus dan telus seorang insan yang bersungguh-sungguh menyatakan taubatnya ke hadrat Maha Pencipta:


Ya Ghaffar,


di persada At-Tawwab-Mu


kupusarakan an nasuha ini


semoga Ashshakur-mu


masih sudi menerima kehadirannya


Ya Rahman,Ya Rahim, Ya Saaim


ampuni dosa-dosaku


Tubha Ya Allah


Wara jahna Ya Allah


Wanadimna Ya Allah


La haula Wala Quwwatailla Billah ‘Aliyil’azim.19

Arbak Othman (2002) ketika melakukan ulasan terhadap antologi puisi “Sapaan Bonda” dalam Wadah20 melihat keupayaan Sahara Jais mengungkapkan persepsi sufi yang mujarad sebagai suatu kelebihan yang bijaksana, yang termampukan oleh penyair-penyair tertentu yang lain seperti Kemala, A.Aziz Deraman, Rahimidin Zahari dan Rejab F.I. di Semenanjung Malaysia. Menurut Arbak lagi, lihatlah cara mana kehalusan Ilahi dipetakan di permukaan puisi dengan menggunakan kata-kata secara terpilih dari segi fonologi, sintaksis dan semantiknya:


Kuselami diammu dalam taman makhfi sepi


ini pertemuan mujarad pada  kepulangan abadi yang maha jauh


walau wajah bumi melabuhkan hijab


dan menjarakkan kita


kukenang dirimu dalam narwastu doa sepanjang musim


rinduku tak mengerti pudar warna


mawadahku setia mewangi di saujana atma


benar, ini jauh yang mengakrabkan segalanya 


kepadamu.21

Makalah ini juga akan memperkenalkan seorang lagi penulis muda negeri Sabah yang  berkembang secara sendiri dalam bidang penulisan puisi. Bakat penulis muda ini terserlah apabila puisi-puisinya mendapat tempat di dada akhbar tempatan bahkan berjaya menambat hati editor Dewan Sastera. Penulis yang dimaksudkan ialah Norawi Haji Kata. Norawi lahir di Kampung Labuan, Kota Belud, bekerja sebagai seorang pendidik di kampung halamannya. Pada Peringkat awal Norawi menulis mengenai tema-tema perjuangan kemanusiaan dan keadilan sejagat sesuai dengan jiwa anak mudanya. Perlahan-lahan suara puisinya beralih nada kepada suara Islami yang bersifat renungan, muhasabah dan meletakkan suara kebenaran melebihi segala-gala. Misalnya dalam sebuah puisinya berjudul ‘Surah’, Norawi telah menikmati suatu rasa ‘manisan damai’ ketika malam (hujung kuntum waktu) menghayati ayat-ayat suci al-Quran (haruman ayat-ayat suci) yang membawa ketenangan dalam jiwanya:

Kukucup manisan damai

di hujung kuntum waktu

haruman ayat-ayat suci

mengiringi ketenangan

tak siapa yang boleh menghukum syahdu

ketika gerak fikir

sedang khusyuk melewati

kesegaran ungkapan firman-Mu22
Norawi mendalami lagi bentuk puisi-puisi melalui metafora-metafora yang sentiasa segar walaupun terdapat juga yang klise. Namun demikian, kegemarannya ini telah mendekatkan beliau lebih jauh lagi dalam penghasilan puisi yang diterima umum. Contoh seterusnya menerusi puisi ‘Serpihan Waktu’, Norawi menulis:


Di atas meja hayat


terdampar fail-fail waktu


tak sempat difikirkan


sisa-sisa amal yang terbiar


sedangkan kita selalu ghairah


menghadapi panorama indah. 23

Karya-karya Norawi juga dimuatkan dalam antologi-antologi puisi terbitan tempatan. Kesempatan ini dimanfaatkan Norawi menghasilkan puisi yang lebih baik dan  ternyata  sebuah puisinya yang terdapat di dalam antologi ‘Cahaya’ (2000) diperakui layak memenangi Hadiah Sastera Sabah 2000/2001. Sebuah lagi puisi Norawi yang tersiar di Dewan Sastera berjudul ‘Nyanyian Kehidupan’ (November 2001) juga terpilih bagi hadiah yang sama. Sebelum itu puisinya “Pisau Batin’ (Dewan Sastera, November 1998) juga dipilih panel penilai sebagai pemenang salah satu daripada 10 buah puisi Hadiah Sastera 1998/1999.

Mabulmaddin Shaiddin merupakan penulis muda yang memiliki bentuk tersendiri dalam puisi-puisinya. Mabulmaddin juga berasal dari Kota Belud, mula menulis pada tahun 1990 menerusi puisi pertamanya yang tersiar dalam Borneo Mail (18 Mac 1990) bertajuk ‘Usia’. Sebagai pengenalan awal diperturunkan sepenuhnya puisi terawal Mabulmaddin sebagaimana di bawah:


Dicakar-cakar oleh malam


samar cahaya menjengah di sudut


sepi yang melambung-lambung


hadir di dalam diri


loncatan


rindu yang menggelepar


dan kesumba.24

Sebagai puisi pertama dalam kariernya, Mabulmaddin mampu memperlihatkan gaya dan bentuk yang tersendiri. Penulis muda ini telah mencapai tahap yang terbaik berdasarkan keberaniannya mencipta diksi yang sedar dan kerana itu juga meletakkannya sebagai penulis muda yang penting selepas Saibil Madun, Hasyuda Abadi, Jasni Matlani, Juri Durabi dan Ariffin Arif.  

Mabulmaddin amat menggemari karya-karya Sapardi Djoko Damono dan Subagio Sastrowardoyo malah inilah bacaannya sejak awal lagi.25 Mabulmaddin yang pernah bekerja di Subang Jaya, Selangor melakarkan kembaranya menerusi puisi-puisinya yang banyak disiarkan dalam media massa kebangsaan dan tempatan. Antaranya seperti berikut:

Menunggu Kapal Kertas

seharian menunggu kapal kertas


dari laut luas


di dermaga tengah kota


senja mulai tiba


tapi lembayung masih panas


cuacakah yang akan bicara


atau waktu yang berubah


seperti lazimnya


angin putih yang tangkas


menapis angkara


tapi kini


hari mulai senyap


akhirnya lembayung menua.26

Beban

kerisauan yang berkampung 


di tapak tangan


kesesatan pengembara bertahun:


sesal dahulu pendapatan.


kerisauan yang melimpah


putih di rambut


gusarlah si pengembara


kerana sarat kebenciannya

betul bukan:

berjagung-jagung dahulu

sebelum menuai perhumaan

penggalasan ini

melewati kebun-kebun tua dan sejarah

sebabnya mudah sahaja

tiada pendamai jiwa

yang memadamkan api lumrah

pesan paman

bersulit-sulit dahulu

bersenang-senang kemudian.27
Keadilan


Dia semakin sepi


rerintik yang membeku lidah


pudar suram


memanik yang lincah menggelincir


tanah tak bisa menerimanya


kerana keadilan tak ada


setelah pulang


dengan pena di tangan melukis bulan


berupa buah epal


rumpun-rumpun lalang


yang berkerisik di sentuh


tubuh berdakap


di antara ufuk ke ufuk


berdiri kita


menggenggam jabat pertama


nan berbunga.28

Meneliti beberapa karya penulis-penulis muda yang diperkatakan dalam makalah ini, dapat diperhatikan ciri-ciri yang saling meneguhkan bahkan baru, segar, kemas dan tersendiri. Pencirian ini juga menggambarkan jalur-jalur peribadi yang mewakili jati diri dalam sejarah perpuisian tempatan dan tanah air. 

3.
MENEMUKAN JATI DIRI DALAM PENULISAN PUISI

Penyair selalunya memandang sesuatu itu  tidak mendasar seperti adanya. Sesuatu yang akan berlaku tentulah disebabkan sesuatu yang lain sama ada kita menyedarinya atau tidak. Saya percaya sesuatu itu ada puncanya yang mengakar apa juga peristiwa. Tanpa mengambil kira apakah peristiwa itu besar atau kecil. Peristiwa akan mendasar kepada pembinaan kemanusiaan dari pelbagai hala seperti pemikiran, cara hidup, harapan atau cita-cita, kebenaran dan pengalaman. Sesuatu peristiwa sentiasa menjanjikan kerana kehidupan sentiasa menyedarkan kita kepada hakikat tidak akan terbina sesuatu tanpa sebarang permulaan. Setiap permulaan akan menjadikan sesuatu itu lebih besar, lebih terarah kepada pembinaan keagungan. Jatuh dan bangun sebuah bangsa misalnya akan meninggalkan pengajaran meneruskan kelangsungan kehidupan. Sebuah bangsa juga tidak akan dihormati tanpa melalui peristiwa demi peristiwa yang berharga. Kematangan bangsa juga selalu didasari kemampuan kita melalui fasa-fasa pembinaan pemikiran yang besar. 

Antara  sedar dengan tidak, kita sebenarnya menjalani pola sejarah yang sama sebagaimana yang dilalui oleh seluruh umat manusia sejak zaman awal lagi. Sejarah yang kita lalui tidak jauh berbeza dengan sejarah masyarakat yang wujud sebelum kita. Walaupun kita telah menyaksikan perbezaan yang amat ketara dari segi peradaban dan perkembangan sejarah manusia, namun itu hanya  berbentuk kebendaan semata-mata. Manusia tidak pernah berbeza sejak awal lagi dari segi penggunaan akal, buah fikiran, perasaan, nafsu, keperluan berkomunikasi, dan sebagainya. Ciri-ciri ini merupakan antara unsur yang tidak mungkin akan berubah selagi manusia masih kekal dengan unsur kemanusiaannya yang semula jadi.  

Manusia mempunyai persamaan sejak zaman purba sehingga hari ini, terutama sekali dari aspek pencorakan sejarah hidup manusia. Pola yang dimaksudkan ialah pergelutan manusia dengan dirinya sendiri dalam mencari hakikat kehidupan. Manusia sentiasa dihantui oleh persoalan seperti dari mana dia datang, bagaimana dia wujud, apa matlamat hidupnya di dunia ini, ke mana dia akan pergi, dan lain-lain lagi. Demikianlah apa yang ingin kita rasai sebagai pengamat kehidupan. Melihat cermin peribadi tak mungkin dapat menggambarkan apa-apa dengan mengabaikan perihal yang lain menerusi ketajaman sentuhan panca indera. Dalam keberadaan kita, kita merasakan ada produk yang amat berharga untuk menterjemahkan keunikan kemanusiaan ini. Di mana pun kita berada, kita akan mengamati  situasi, perbezaan dan persamaan bahkan hal-hal baru yang memerlukan penelaahan. Kita menterjemah dengan memindahkan setiap rasa kepada suatu kaedah yang berbeza tetapi sentiasa melahirkan pengalaman baru kepada orang lain. Persoalan kehidupan sedikit sebanyak akan mencerminkan peribadi, sikap, pemikiran dan visi tentang sesuatu yang diperkatakan. Sebagai penyair pula, kita tidak dapat membebaskan diri daripada perkara yang berlaku di sekitarnya kerana dunia penyair adalah manusia di sekitarnya. Interaksi dengan diri sendiri, alam, masyarakat dan manusia di sekeliling akan mencorakkan sikap penyair dan tanggapannya terhadap persekitaran dan persoalan yang diangkatnya dalam sesebuah produk karya. Tidak terdapat batasan baginya mengungkapkan persoalan. Persoalan adalah sesuatu yang pelbagai tanpa batasan, terpulanglah kepada kekreatifan, imaginasi, bakat dan ketajaman pemerhatian serta kepekaannya untuk mengolah persoalan sama ada besar ataupun kecil. 

Pengalaman begini diyakini dialami oleh para penulis muda di mana juga termasuk mereka yang mewarnai kesusasteraan Negeri di Bawah Bayu yang kaya dengan kepelbagaian latar budaya,  kepercayaan serta andatila kehidupan.

4.
PENUTUP

Meskipun peta perpuisian di Sabah tidak pernah ketinggalan namun dalam konteks penulis Malaysia penulis-penulis muda di Sabah amat jarang diperkatakan waima mendalami pemikiran yang mereka semai di dalam karya masing-masing. Keadaan ini disebabkan oleh alasan-alasan klasik iaitu kekurangan bahan-bahan terkini yang boleh dijadikan asas pembicaraan. Bahan-bahan sastera gagal diperoleh juga disebabkan tidak ada jalur komunikasi yang jelas antara para pengkaji yang kebanyakannya berada di Kuala Lumpur walaupun di Sabah ada DBP Cawangan Sabah dan persatuan penulis yang mempunyai jaringannya tersendiri.

Oleh yang demikian saya suka mencadangkan agar jalur komunikasi yang lebih telus dan jelas perlu diambil perhatian bersungguh-sungguh supaya tidak timbul alasan-alasan yang  diistilahkan sebagai lapuk dan klasik. DBP Cawangan Sabah dan persatuan-persatuan penulis yang ada di Sabah harus lebih proaktif memperbaharui tekad di dalam perancangan untuk mengemas kini data-data maklumat para penulis tempatan tanpa mengira ciri penulisan mereka. Hubungan pelbagai hala antara para pengkaji dengan badan-badan penulis dan para penulis juga perlu berlaku di mana akhirnya tidak lagi kedengaran perbalahan antara satu sama lain berkaitan dengan masalah bahan-bahan sastera tempatan. Di samping itu, kemajuan teknologi maklumat yang berlaku sekarang wajar dimanfaatkan, misalnya dengan membina gerbang sasterawan secara lebih meluas dan terkini. 

Saya amat optimis sekali dengan kelahiran penulis-penulis pelapis dari semasa ke semasa. Bagaimanapun kelahiran mereka harus ditangani dengan seutuh kesedaran bahawa usia bukan penyebab mereka ligat atau liat dalam berkarya. Memberi bimbingan bukan sekadar menyatakan garis panduan yang dangkal bahkan menjelaskan kepada penulis-penulis baru mengenai peranan yang mereka mainkan secara berterusan. Mesej inilah yang harus disampaikan kepada penulis-penulis mendatang.

Sekian. Terima kasih.

Kampung Tanjung Aru Tengah,

Kota Kinabalu, Sabah.

8 Jun 2003

* Kertas Kerja ini dibentangkan dalam Perkampungan Penulis Muda Malaysia pada 12 Jun - 15 Jun 2003 di Hotel Grand Continental, Kuching, Sarawak.

